
Ag tosaí leis an gcéad bhabhta de Chraobh
Peile Chonnachta a himríodh ar Pháirc na
nGael i Nua Eabhrac ag tús na Bealtaine,
facthas  Fiontán Ó Curraoin, Seán Denvir agus
Peadar Óg Ó Gríofa ar an bpáirc sna 6
chluiche craoibhe a d’imir foireann na
Gaillimhe agus cé gur chuir Dún na nGall stop
lena n-aistear an tráthnóna údaí i mí Lúnasa,
ní fhéadfadh muid a bheith níos mórtasaí astu.

Tá sé aitheanta anois go bhfuil an
Curraoineach ar dhuine de na himreoirí
lárpáirce is fearr sa tír, agus tar éis dó a bheith
ciaptha ag gortaithe tá an Gríofach  ag teacht
ar an gcumas a facthas ar dtús uaidh sna
grádanna faoi aois, agus fágann a dhúthracht
agus a chumas oibre go dtuigeann bainistíocht
na Gaillimhe anois gur peileadóir é Seán
Denvir a bhfeileann stíl imeartha an lae inniu
dó – é chomh mór ar a chompord sna tosaithe
agus atá sé i measc na gcúl.

Gan dabht ba é an cluiche sin i Nua
Eabhrac an chéad uair ag triúr as an gcumann
a bheith roghnaithe le chéile ar fhoireann na
Gaillimhe i gcluiche sinsear craoibhe. Níorbh
é a mbua an t-aon ábhar ceiliúrtha a bhí acu
ach an oiread mar go raibh siad triúr freisin ar
liosta na scórálaithe – ceithre chúilín ag Peadar
Óg agus ceann an duine ag Fiontán agus ag
Seán.

Faoi dhó ina dhiaidh sin i bhfeachtas na
Gaillimhe a bhí an triúr istigh ó thús na
himeartha – sa mbua 1-13, 0-8 in aghaidh
Liatroma i gCora Droma Rúisc i mbabhta
ceathrú ceannais Chonnacht, agus i mBabhta
Cáilithe 2 in aghaidh Ard Mhacha, nuair a
scóráil Peadar Óg cúilín i mbua a fhoirne 1-12,
0-12 ar Pháirc na Lúthchleas.

Cé nach bhfuil sé ach 23 bliain d’aois, seo
an 5ú séasúr ar fhoireann na Gaillimhe ag

Fiontán Ó Curraoin a bhfuil 18 gcluiche
craoibhe imeartha aige faoi thriúr bainisteoirí.
Ní raibh sé ach 19 mbliana nuair a thug Tomás
Ó Flatharta a chéad dheis imeartha dó i lár na
páirce, mar chomrádaí ag Joe Bergin, sa
gcluiche sa dara babhta cáilithe in aghaidh na
Mí ar Pháirc Tailtean i 2011. Buadh ar
Ghaillimh ar éigin (0-11, 0-10) , ach ó shin bhí
peileadóir na Cathrach seasta nach mór i lár na
páirce ag Alan Mulholland agus anois ag Kevin
Walsh. Tá 18 gcluiche craoibhe imeartha aige,
dhá bhonn uile-Éireann Faoi-21  buaite -  2011
agus mar chaptaen in  2013.  Ba ócáid stairiúil
ag Micheál Breathnach an oíche ar thug
Fiontán an corn sin abhaile go Cois Fharraige.
Idir eatarthu, bhí sé ar fhoireann DCU a
bhuaigh Corn Mhic Shigiúir in 2012.

In aghaidh Phort Láirge sa dara babhta
cáilithe de Chraobh Peile na hÉireann 2013 a
fuair Seán Denvir an chéad deis imirt sa
gcomórtas sin,  nuair a tháinig sé ar an bpáirc
mar ionadaí in áit Conor Doherty. D’fhág a
thaispeántas go raibh sé istigh ón tús sa dá
chluiche eile a d’imir siad – bua ar Ard
Mhacha agus cliseadh cúilín in aghaidh
Chorcaigh (1-17, 1-16) i mBabhta 4,  nuair a
fuair sé deis imeartha sa gcraobh ar Pháirc an
Chrócaigh den chéad uair. 
Lá faoi leith a bhí ansin ag Cumann Mhícheál
Breathnach agus beirt dá gcuid imreoirí ag
saothrú ar an bpáirc ar é mian gach peileadóir
óg cos a leagan uirthi. B’fhearr ná sin arís é i
mbliana nuair a d’fhág Peadar Óg go raibh an
3ú duine i gceist.

Nár laga Dia sibh triúr agus nár bhfada go
bhfeicfidh muid ag déanamh ar chéimeanna
Ardáin an Ógánaigh sibh agus a gcion déanta
ar an bpáirc agaibh,  go mbaileoidh duine
agaibh Corn Mhic Guidhir.

Peileadóirí Mhicheál Breathnach
Mártan Ó Ciardha

Sé is dóigh go bhfuil fáil ar Sky Sports sna Flaithis agus má tá bí
cinnte gur dó a bhí Paddy Mhatt Mac an Iomaire agus Ned

Mháirtín Ned Ó Finneadha greamaithe tráthnóna Sathairn an chéad
lá de Lúnasa seo caite. Bhí Paddy agus Ned, go ndéana Dia trócaire
orthu, ar bheirt  a raibh lámh mhór acu in athbhunú Chumann
Mhicheál Breathnach i ndeireadh na 1960í agus fearacht aon duine
eile a raibh baint acu leis an gclub roimhe ná ó shin, bhí gliondar ar
a gcroíthe ag féachaint síos ar cheannáras CLG agus triúr as an gclub
ag seasamh an fhóid do Ghaillimh i gcluiche sinsear craoibhe ar an
bpáirc is cáiliúla in Éirinn.

Seán

Fiontán

Peadar Óg

